
Avropa ədliyyə nazirlərinin növbəti konfransı
Xəbər verildiyi kimi, dekabrın  
13–14-də İtaliyanın Avropa 
Şurasının (AŞ) Nazirlər 
Komitəsində sədrliyi 
çərçivəsində Venesiyada Avropa 
ədliyyə nazirlərinin konfransı 
keçirilib.

Konfransın açılışında AŞ-nin baş 
katibi Mariya Peyçinoviç Buriç, AŞPA-
nın prezidenti Rik Daems, AŞ Venesiya 
Komissiyasının sədri Canni Bukikio və 
İtaliyanın ədliyyə naziri Marta Kartabiya 
giriş sözü ilə çıxış ediblər.

Tədbirdə bərpaedici ədliyyənin 

tətbiqi, cinayət qurbanları və 
cinayətkarlar arasında barışığa 
nail olunması, məhkum edilmiş 
yeniyetmələrin reinteqrasiyası kimi 
məsələlər müzakirə olunub, nazirlər 
tərəfindən təqdimatlar keçirilib.

Çıxış edən Azərbaycanın ədliyyə 
naziri Fikrət Məmmədov ölkəmizdə 
dövlətimizin başçısı İlham Əliyevin 
müdrik siyasəti nəticəsində davamlı 
inkişafın, sabitliyin və təhlükəsizliyin 
təmin olunmasını, mütərəqqi hüquqi 
islahatların aparılmasını qeyd edib, 
bərpaedici ədalət mühakiməsinin tətbiqi 
ilə bağlı Azərbaycan təcrübəsi ilə 
bölüşüb.

Eyni zamanda, yeniyetmə 
məhkumların cəmiyyətə reinteqrasiyası 
üzrə görülən müxtəlif institusional və 
praktik tədbirlər, UNICEF və vətəndaş 
cəmiyyəti ilə effektiv əməkdaşlıq və 
birgə layihələr qeyd edilib, bu sahədə 
təcrübə mübadiləsinin əhəmiyyəti vur-
ğulanıb. 

Həmçinin məlumat verildiyi kimi, 
tədbirdə Ermənistan nazirinin çıxışın-
da ölkəmizə qarşı yersiz verdiyi yalan 
məlumatları Azərbaycanın ədliyyə naziri 
tutarlı faktlarla təkzib edərək qarşı tərəfi 
tam ifşa edib.

Konfransın yekununda bərpaedici 
ədalət mühakiməsinin Avropada daha 
geniş tətbiqini təşviq edən Venesiya 

Bəyannaməsi qəbul olunub.
Səfər çərçivəsində tədbirə ev sa-

hibliyi edən İtaliya, habelə konfransda 
iştirak edən Türkiyə, Gürcüstan və bir 
sıra digər dövlətlərin ədliyyə nazirləri ilə 
ikitərəfli görüşlər keçirilib.

İtaliyanın ədliyyə naziri Mar-
ta Kartabiya ilə keçirilmiş görüşdə 
ölkələrimizin qədim tarixi köklərə malik 
dostluq və əməkdaşlıq münasibətlərinə 
toxunularaq onların strateji tərəfdaşlıq 
səviyyəsində olması qeyd edilib. Bu 
işdə dövlət başçılarının rolu, xüsusilə 
Azərbaycan Prezidenti İlham Əliyevin 
2020-ci ildə İtaliyaya dövlət səfəri 
çərçivəsində imzalanmış “Çoxölçülü 
strateji tərəfdaşlığın gücləndirilməsinə 
dair Birgə Bəyannamə”nin mühüm 
əhəmiyyəti vurğulanıb.

Görüşdə ədliyyə və məhkəmə 
sahəsində qarşılıqlı fəaliyyətin 
perspektivlərinə dair faydalı fikir 
mübadiləsi aparılıb, italiyalı nazir 
ölkəmizlə hüquqi əlaqələrin inkişafına 
maraq göstərib.

Eyni zamanda, Prezident, Müzəffər 
Ali Baş Komandan İlham Əliyevin 
rəhbərliyi ilə Vətən müharibəsində 
Böyük Qələbə nəticəsində işğaldan 
azad edilmiş torpaqlarımıza İtaliyanın 
məsul dövlət rəsmiləri və deputatları 
səfər edərək ərazilərimizin Ermənistan 

tərəfindən tamamilə dağıdılmasının 
canlı şahidi olduqları, bölgədə aparılan 
bərpa-quruculuq işlərində dost dövlət 
kimi İtaliyanın iştirakı qeyd edilib.

Türkiyənin ədliyyə naziri Abdulhamit 
Gül ilə keçirilən görüşdə dost və 
qardaş ölkələrimiz arasında müttəfiqlik 
münasibətləri çərçivəsində inkişaf 
edən hüquqi əlaqələrdən məmnunluq 
ifadə olunub, Türk Dövlətləri Təşkilatı 
çərçivəsində ədliyyə nazirlərinin ilk 
toplantısının 2022-ci ilin yanvarında 
İstanbulda keçirilməsinin əhəmiyyəti 
vurğulanıb.

Gürcüstanın ədliyyə naziri Rati 
Breqadze ilə keçirilmiş görüşdə iki 
ölkə arasında dostluq və səmərəli 
əməkdaşlıq münasibətlərinin 
səviyyəsindən məmnunluq ifadə 
edilib, Ədliyyə nazirlikləri arasında 
əməkdaşlığa dair yeni hazırlanmış 
sənədin qonşu dövlətin ədliyyə nazirinin 
ölkəmizə yaxın gələcəkdə səfəri zamanı 
imzalanması barədə razılığa gəlinib.

Konfrans zamanı İtaliyanın Veneto 
regionunun prezidenti Luka Zaya ilə işçi 
görüş keçirilib. Görüşdə o, dövlətlərimiz 
arasında ikitərəfli münasibətlərin 
müxtəlif sahələrdə inkişafını qeyd edib, 
2019-cu ildə Azərbaycana səfərini 
və Prezident İlham Əliyev tərəfindən 
qəbulunu məmnunluqla xatırladıb. 
Ölkəmizə maraq göstərən L.Zaya 
ilə Azərbaycan–İtaliya əlaqələrinin 
perspektivlərinə dair faydalı fikir 
mübadiləsi aparılıb.

Tədbir çərçivəsində keçirilmiş 
bütün görüşlərdə həmsöhbətlərin 
diqqəti xüsusilə Vətən müharibəsində 
Ermənistanın törətdiyi insanlıq əleyhinə 
cinayətlərin acı nəticələrinə, həmçinin 
azad edilmiş torpaqlarımızda işğal 
dövründə törətdiyi vəhşiliklərə cəlb 
olunub. 

Tədbirlərdə Azərbaycanın İtaliyadakı 
səfiri Məmməd Əhmədzadə iştirak edib.

AZƏRTAC

Bakıda Azərbaycan-Gürcüstan-
Türkiyə biznes forumu keçirilib

Tədbirdə rəsmi şəxslərlə yanaşı, iqti-
sadiyyatın müxtəlif sahələrində fəaliyyət 
göstərən 200-dən çox iş adamı iştirak 
edib.

İqtisadiyyat naziri Mikayıl Cabba-
rov Azərbaycan–Gürcüstan–Türkiyə 
biznes forumunun Bakıda keçirilməsinin 
əhəmiyyətini vurğulayıb, dövlət başçı-
larının ölkələrimiz arasında əlaqələrin 
inkişafına və genişləndirilməsinə 
xüsusi önəm verdiyini, artıq 6-cı dəfədir 
üçtərəfli formatda keçirilən biznes foru-
mun Azərbaycan, Türkiyə və Gürcüstan 
arasındakı birliyi və dostluğu nümayiş 
etdirdiyini qeyd edib.

Azərbaycanın qazandığı bö-
yük Zəfəri, torpaqlarımızın işğaldan 
azad olunmasını vurğulayan iqtisa-
diyyat naziri Türkiyənin hər zaman 
ölkəmizə güclü siyasi-mənəvi dəstək 
verməsinin, Gürcüstanın qonşuluq 
və tərəfdaşlıq münasibətlərinə daim 
etimad göstərməsinin ölkəmizdə yüksək 
qiymətləndirildiyini diqqətə çatdırıb. Bil-
dirilib ki, Qarabağ münaqişəsinin bitməsi 
ilə yeni çoxşaxəli regional əməkdaşlıq 
platformasının qurulması, hər bir ölkənin 
bu prosesdən yararlanması üçün 
əlverişli imkanlar açılıb.

Tədbirdə qardaş Türkiyə ilə iqti-
sadi əlaqələr barədə məlumat verilib, 
ölkələrimiz arasında yüksək səviyyəli 
strateji əməkdaşlıq, qardaşlıq və 
tərəfdaşlıq münasibətləri vurğulanıb. 
Bildirilib ki, 2021-ci il iyunun 15-də 
dövlət başçıları tərəfindən imzalanan 
Şuşa Bəyannaməsi əməkdaşlığımızın 
dərinləşdirilməsi üçün yeni perspektivlər 
açır. Mikayıl Cabbarov Türkiyənin 
ölkəmizin əsas ticarət tərəfdaşlarından 
olduğunu, bu il qüvvəyə minən Prefe-
rensial Ticarət Sazişinin əhatə dairəsinin 
genişləndirilməsi istiqamətində işlər 
aparıldığını, Azərbaycanın İstan-
buldakı Baş Konsulluğunda təsis 
olunacaq Ticarət Nümayəndəliyinin 
əməkdaşlığının dərinləşdirilməsinə töhfə 
verəcəyini qeyd edib.

Azərbaycanın Gürcüstanla iqtisadi 

əlaqələrindən danışan nazir pandemiya-
nın yaratdığı məhdudiyyətlərə baxma-
yaraq, əsas ticarət tərəfdaşlarından 
olan Gürcüstanla qarşılıqlı ticarət 
dövriyyəsinin 2021-ci ilin yanvar-oktyabr 
aylarında 33 faiz artdığını diqqətə çatdı-
rıb. Bildirilib ki, Azərbaycan Gürcüstana 
ən çox sərmayə yatıran ölkələrdəndir. 
Hazırda  ölkələrimiz arasında ticarət 
və nəqliyyat əlaqələrinin daha da 
genişləndirilməsi, gömrük-sərhəd bura-
xılışının sadələşdirilməsi istiqamətində 
işlər aparılır.

Qeyd olunub ki, regional əməkdaşlıq 
hər üç ölkəyə böyük fayda gətirir, 
birgə həyata keçirilən iri infrastruktur 
layihələri, Bakı-Tbilisi-Ceyhan neft, 
Bakı-Tbilisi-Ərzurum qaz boru kəmərləri, 
Bakı-Tbilisi-Qars dəmiryolu, Cənub Qaz 
Dəhlizi Azərbaycan-Gürcüstan-Türkiyə 
uğurlu əməkdaşlığının nümunələridir.

Vurğulanıb ki, ölkələrimiz arasın-
da iqtisadiyyatın müxtəlif sahələrində 
əlaqələrin genişləndirilməsi üçün böyük 
potensial mövcuddur. Biznes forum 
çərçivəsində müzakirə edilən məsələlər 
və aparılan danışıqlar dost ölkələr 
arasında iqtisadi-ticarət əlaqələrinin, iş 
adamları arasında işgüzar tərəfdaşlığın 
inkişafında əhəmiyyətli olacaqdır. 
Tədbirdə, həmçinin azad edilmiş 
ərazilərimizdə aparılan bərpa-quruculuq 
işləri, Ələt Azad İqtisadi Zonası və 
Zəngəzur dəhlizinin regional əməkdaşlıq 
üçün üstünlükləri barədə məlumat 
verilib. Bildirilib ki, bu günədək işğaldan 
azad edilmiş ərazilərimizdə fəaliyyət 
göstərmək üçün 921 müraciət daxil 
olub ki, bunların 283-ü xarici şirkətlərin 
payına düşür. Həmçinin Qarabağda 
yeni yaradılmış Ağdam və “Araz Vadisi 
İqtisadi Zonası” sənaye parklarına da 
böyük maraq var.

Azərbaycan iqtisadiyyatı, ölkəmizdə 
yaradılmış əlverişli investisiya və biznes 
mühiti barədə danışan iqtisadiyyat naziri 
qeyd edib ki, ÜDM-də özəl sektorun 
payı 80 faizdən yuxarıdır. Son 10 
ildə ölkə iqtisadiyyatına cəlb olunmuş 

birbaşa xarici investisiyaların həcmi 57 
milyard ABŞ dolları təşkil edir. 2021-ci 
ilin 11 ayı ərzində ÜDM 5,3 faiz, qeyri-
neft sektoru 6,4 faiz, qeyri-neft ixracı 44 
faiz artıb.

Türkiyənin ticarət naziri Mehmet 
Muş üçtərəfli əməkdaşlığın regional 
inteqrasiyaya və xalqlarımızın rifahına 
töhfə verdiyini vurğulayıb, iqtisadi-ticarət 
əməkdaşlığının inkişafı mexanizmlərinin 
genişləndirilməsinin, tərəfdaşlığımızın 
gücləndirilməsi üçün iqtisadi potensia-
lımızın tam həcmdə reallaşdırılmasının 
önəmini diqqətə çatdırıb. Qeyd olunub 
ki, Azərbaycandakı əlverişli biznes və 
investisiya mühiti Türkiyə şirkətlərinin 
uğurla fəaliyyət göstərməsinə şərait 
yaradır. 

Gürcüstanın iqtisadiyyat və da-
vamlı inkişaf naziri Natia Turnava 
Azərbaycana səfərindən məmnunluğunu 
ifadə edib, ölkəmizin və Türkiyənin Gür-
cüstanın əsas ticarət tərəfdaşlarından 
olduğunu bildirib. Gürcüstan iqtisadiyya-
tı barədə məlumat verən Natia Turnava 
yeni birgə təşəbbüslərin və layihələrin 
reallaşdırılmasının regional əməkdaşlığı 
genişləndirməklə, özəl sektorun 
təşviqinə töhfə verəcəyini qeyd edib.

Tədbirdə AZPROMO-nun rəhbəri 
Yusif Abdullayev, Gürcüstan Ticarət və 
Sənaye Palatasının prezidenti Geor-
gi Pertaia, Türkiyənin Xarici İqtisadi 
Əlaqələr Qurumunun sədri Nail Olpak 
biznes dairələri arasında əməkdaşlığın 
inkişafı istiqamətində görülən işlər, 
nəzərdə tutulan tədbirlər barədə 
məlumat veriblər.

Biznes forum çərçivəsində 
 AZPROMO və Gürcüstan Ticarət və 
Sənaye Palatası (GCCİ), Azərbaycan 
Ticarət və Sənaye Palatası ilə GCCİ, 
Kiçik və Orta Biznesin İnkişafı Agentliyi 
ilə Gürcüstanın Azərbaycanlı İş Adam-
ları Birliyi, Dördüncü Sənaye İnqila-
bının Təhlili və Koordinasiya Mərkəzi 
ilə Türkiyə Metal Sənayeçiləri Birliyi 
(MESS) arasında anlaşma memoran-
dumları, həmçinin “AzŞəkər” və “Agro-
Bay Seracılık İthalat Sanayi ve Ticaret” 
şirkəti arasında razılaşma memorandu-
mu imzalanıb.

Tədbir iş adamlarının ikitərəfli 
görüşləri ilə davam edib.

Azərbaycan-Gürcüstan-Türkiyə 
biznes forumunun iştirakçıları Ələt Azad 
İqtisadi Zonasına və Sumqayıt Kimya 
Sənaye Parkına səfər edib, biznes və 
investisiya imkanları ilə tanış olublar. 

AZƏRTAC

Dekabrın 14-də Bakıda Azərbaycan Respublikasının İqtisadiyyat 
Nazirliyi, Gürcüstan Respublikasının İqtisadiyyat və Davamlı İnki-
şaf Nazirliyi və Türkiyə Respublikasının Ticarət Nazirliyinin dəstəyi, 
Azərbaycanda İxracın və İnvestisiyaların Təşviqi Fondu (AZPROMO), 
Gürcüstanın Ticarət və Sənaye Palatası və Türkiyənin Xarici İqtisa-
di Əlaqələr Qurumunun təşkilatçılığı ilə 6-cı Azərbaycan–Gürcüstan–
Türkiyə biznes forumu keçirilib.

Dövlət sərhədində yeni sərhəd komendantlığı 
xidməti-döyüş fəaliyyətinə başlayıb

Dekabrın 14-də Zəngilan 
rayonu ərazisində Ermənistanla 
dövlət sərhədində yeni sərhəd 
komendantlığı xidməti-döyüş 
fəaliyyətinə başlayıb. 

Dövlət Sərhəd Xidmətinin (DSX) 
mətbuat mərkəzindən bildiriblər ki, 
bununla əlaqədar təşkil olunmuş 
mərasimdə Xidmət rəisinin müavini 
general-leytenant İlham Mehdiyev çıxış 
edərək yeni hərbi hissənin fəaliyyətə 
başlaması münasibətilə DSX-nin rəisi 
general-polkovnik Elçin Quliyevin 
təbrikini şəxsi heyətə çatdırıb.

Çıxışda ölkəmizin ərazi bütövlüyü-
nün bərpasından və dövlət sərhədlərinin 
işğaldan azad olunmasından sonra 
Azərbaycan Respublikasının  Prezidenti, 
Silahlı Qüvvələrin Müzəffər Ali Baş 
Komandanı İlham Əliyevin tapşırıqları-
na uyğun olaraq bu ərazilərdə sərhəd 
mühafizə bölmələrinin xidməti-döyüş 
fəaliyyətinin yüksək səviyyə də təşkili 
məqsədilə zəruri sərhəd müdafiə və 
mühafizə infrastrukturunun yaradılması-
nın davam etdirilməsi, cari il ərzində 19 
yeni hərbi hissənin və 104 sərhəd-döyüş 
məntəqəsinin fəaliyyətə başlaması qeyd 
olunub.

Cari ilin oktyabrında Prezident, 
Müzəffər Ali Baş Komandanı  İlham 
Əliyevin işğaldan azad edilmiş 

ərazilərdə Dövlət Sərhəd Xidmətinin üç 
yeni hərbi hissəsinə gəlişinin sərhəd 
mühafizəsi məsələlərinə göstərilən ali 
etimadın ifadəsi olduğu və sərhədçiləri 
yeni xidməti uğurlara ruhlandırdığı 
vurğulanıb.

Çıxışda azad olunmuş müqəddəs 
sərhədlərimizdə xidmət etməyin hər 
bir Azərbaycan sərhədçisi üçün böyük 
şərəf və qürur mənbəyi olması qeyd edi-
lib, şəxsi heyətin gələcək xidməti-döyüş 
fəaliyyətində uğurlar arzulanıb. 

Yeni hərbi hissənin açılışını bildirən 
rəmzi lent kəsildikdən sonra tədbir 
iştirakçıları sərhəd komendantlığında 

yaradılmış şəraitlə tanış olublar. Burada 
şəxsi heyət üçün iş otaqları, zabit-gizir 
və əsgər yataqxanaları, yeməkxana, 
hamam-camaşırxana-qazan xana komp-
leksi, silah və təminat anbarları vardır. 
Hərbi hissənin elektrik enerjisi ilə təmin 
edilməsi üçün elektrik generatorları 
quraşdırılıb, su xətti çəkilib. Ərazidə sıra 
meydanı yaradılıb, abadlıq işləri həyata 
keçirilib, ağaclar əkilib.

Tədbirin sonunda xidməti fəaliyyətdə 
fərqlənmiş hərbi qulluqçular təltif olu-
nublar.

“Xalq qəzeti”

Zəngəzur dəhlizinin reallaşdırılması Azərbaycanı 
bölgənin nəqliyyat mərkəzinə çevirəcək

Azərbaycan Prezidenti İlham Əliyev nəqliyyat strategiyası baxımından 
Zəngəzur nəqliyyat dəhlizinin əhəmiyyəti barədə çıxışlarının birində 
deyib: “Müharibə başa çatdı, münaqişə tarixdə qaldı. Yeni imkanlar 

yarandı. Onların arasında hesab edirəm ki, ən vacib imkan nəqliyyat 
imkanlarıdır”.

Burada əhəmiyyətli məqam 
odur ki, Azərbaycan İkinci Qarabağ 
müharibəsində əldə edilən möhtəşəm 
qələbə ilə Zəngəzur nəqliyyat dəhlizini 
reallaşdırmaqla həm türk dünyasının 
qərb və şərq qütbləri arasında etibarlı 
əlaqəni təmin edir, ölkəmiz mühüm 
nəqliyyat bəndinə çevrilir, həm də digər 
dövlətlərin, o cümlədən Ermənistanın 
inkişafı üçün əlavə imkanlar yaradır. 
Xüsusilə işğalçı ölkənin dərin sosial-iq-
tisadi böhrandan xilasına əlverişli şərait 
şərtləndirir. Zəngəzur dəhlizindən yalnız 
dəmir yolu deyil, həm də avtomobil 
yolunun keçməsinin nəzərdə tutuldu-
ğunu nəzərə alsaq, bu kommunikasiya 
sisteminin region üçün nə qədər mühüm 
önəm daşıması aydın nəzərə çarpır.    

Dəmir yolu əlaqəsinə diqqət yetirsək, 
bu, ilk növbədə, Horadiz-Ağbənd 
magistralıdır. Daha sonra 44 kilometrlik 
Zəngəzur (yaxud Mehri), Ermənistan-
Ordubad sərhədi (11 kilomet), Ordubad-
Naxçıvan-İrəvan, İrəvan-Gümrü-Qars 
hissələri gəlir. Əlbəttə, yeni şəraitdə 
Cənubi Qafqazla İran dəmir yollarını 
birləşdirən Culfa dəmir yolunun da işə 
salınacağı diqqət çəkir.

Onu da xatırladaq ki, 2020-ci ildə 
Qars-İğdır dəmir yolunun tikintisinə baş-
lanılıb və onun Naxçıvana birləşdirilməsi 
nəzərdə tutulur. Bu, perspektivdə 
Türkiyənin Qars şəhərini regionun vacib 
nəqliyyat bəndinə çevirmək imkanı 
yaranır. Çünki Bakı-Tbilisi-Qars və 
Naxçıvan-Qars dəmir yollarının məhz 
orada kəsişməsi nəzərdə tutulur.  

Magistral yollara gəlincə, Zəngəzur 
dəhlizi vasitəsilə avtomobil yolunun 
bərpasının, həmçinin Naxçıvan-
Şahbuz-Gorus-Laçın-Xankəndi-Ağdam-
Bərdə-Yevlax avtomagistralının işə 

 salınmasının vacibliyi qeyd olunmalıdır. 
O, Zəngəzurun şimal hissəsindən keçir 
və müxtəlif coğrafi regionları birləşdirir.

Milli Məclisin deputatı Vüqar Bayra-
movun bildirdiyinə görə,  Azərbaycanda 
kommunikasiyaların paralel bərpası, 
eyni zamanda, nəqliyyat dəhlizlərinin 
istifadəyə verilməsi ölkəmizin strateji 
və iqtisadi maraqlarına uyğundur. Bu 
layihənin uğurla reallaşdırılması ilə 
Azərbaycan bölgənin nəqliyyat habına 
çevrilir. Xüsusən Zəngəzur dəhlizinin 
istifadəyə verilməsi və həmin dəhlizin 
“Şərq-Qərb”, “Şimal-Cənub” nəqliyyat 
dəhlizlərinə inteqrasiyası Azərbaycan 
üçün beynəlxalq yükdaşımalar, həm də 
ölkəmizdə istehsal edilən məhsulların 
daha böyük bazarlara çıxarılması ba-
xımından vacib hesab olunur. Praktiki 
olaraq, bu, Azərbaycanın qeyri-neft sek-
torunun inkişafına və ölkəyə daxil olan 
valyutanın həcminin artmasına xüsusi 
töhfə verəcək.

Son illər Azərbaycan nəqliyyat 
sektorunda infrastrukturun ciddi şəkildə 
təkmilləşməsinə nail ola bilib. Bu da təbii 
ki, beynəlxalq nəqliyyat dəhlizinə inteq-
rasiya baxımından vacibdir. Həm “Şimal-
Cənub”, həm “Şərq-Qərb” nəqliyyat 
dəhlizlərinin Azərbaycan üzərindən re-
allaşması ölkəmizin strateji əhəmiyyətini 
göstərən məqamlardan biridir. İşğaldan 
azad olunmuş ərazilərimizdə artıq yeni 
və müasir nəqliyyat infrastrukturu quru-
lur. Bu da ölkə iqtisadiyyatına və qeyri-
neft sektorunun inkişafına ciddi təkan 
verəcək. Azərbaycanda mövcud olan 
və istifadəyə veriləcək yeni nəqliyyat 
dəhlizləri qeyri-neft sektorunun inkişafı-
na yeni imkanlar yaradacaq.

İqtisadi Əməkdaşlıq Təşkilatı (İƏT) 
da Azərbaycanda nəqliyyat dəhlizlərinin 

inteqrasiyasına xüsusi diqqət yetirir. 
Qeyd edim ki, İƏT region ölkələrini 
özündə birləşdirən ən önəmli qurumlar-
dan biri hesab olunur. Hazırda təşkilatın 
bütövlükdə iqtisadi gücünün artması 
və əhali sayının çoxalması müşahidə 
olunur.

Vüqar Bayramov daha sonra 
vurğuladı ki, burada söhbət dörd yüz 
milyondan artıq əhalini birləşdirən bir 
coğrafiyada yaradılan qurumdan gedir.
Təbii ki, müzakirə edilən məsələlərdən 
biri də Zəngəzur dəhlizinin istifadəyə 
verilməsi fonunda təşkilata üzv 
olan ölkələr arasında əməkdaşlığın 
genişləndirilməsi imkanlarıdır. Soçi 
görüşündən sonra Zəngəzur dəhlizinin 
daha qısa müddətdə reallaşma imkanı 
var. Çünki həm bəyanatda, həm də Ru-
siya Prezidentinin çıxışında kommunika-
siya və dəhlizlərin bərpası məsələsinə 
toxunuldu. Bu isə ondan xəbər verir ki, 
Zəngəzur dəhlizinin reallaşması region 
ölkələri üçün yeni imkanlar yaradacaq. 
Bu, xüsusən də 1,1 trilyon dollardan 
artıq ümumi daxili məhsul olan türk 
dünyasının quru nəqliyyat vasitəsinin 
birləşməsi anlamına gəlir.

Zəngəzur dəhlizinin reallaşması 
region və İƏT-ə üzv olan ölkələr ara-
sında beynəlxalq daşımaların həcminin 
artmasına və təbii ki, xarici ticarət 
əlaqələrinin genişləndirilməsinə əlverişli 
imkan yaradacaq.

Vüqar BAYRAMOV,  
Milli Məclisin deputatı

